Med Raudt for miljøkriminalitet?
Ope brev til Raudt sentralt, Raudt Finnmark og Raudt Hammerfest

Repparfjorden i Kvalsund / Hammerfest er i ferd med å bli verdskjent fordi gruveselskapet Nussir her, med kommunal og statlig velsigning, skal starte opp eit av dei verste tilfella av miljøkriminalitet i norsk historie. Planen inneheld dumping av fleire titals millionar tonn tungmetall- og kjemikaliehaldig finmalt gruveslam i ein god fiskefjord og nasjonal laksefjord. Han betyr også inngrep i reinbeiteområde og overkjøring av to reinbeitedistrikt. I eit tiår har det vore protestert, lokalt, nasjonalt og internasjonalt. Blant dei mange som har protestert er Fiskarlaget, Havforskingsinstituttet og Fiskeridirektoratet, dei fremste innafor kunnskap om livet i havet. Natur og Ungdom har samla 4600 underskrifter frå folk som vil legge seg i lenker for å stoppe gruva. Kampen mot dumping i Repparfjord har blitt ein del av ei internasjonal kampanje mot dumping i sjø, der Noreg no i lag med Papua New Guinea er aleine i verda om å planlegge ny dumping. Sametinget har med overveldande fleirtal gått mot planen, og samiske organ tar saka inn for internasjonal rett. 
 
Med all motstanden har Nussir ASA enormt behov for å legitimere utbygginga. Iherdige forsøk på avtale med reindrifta og Sametinget har slått feil. Eit sentralt ledd i legitimeringa er å få ein samarbeidsavtale med Hammerfest kommune, slik at dei kan vise til lokal støtte. Denne avtalen var oppe i Hammerfest kommunestyre 04.02.2021. Der blei avtalen vedtatt mot 5 røyster frå SV og MDG. Det overraskande og sjokkerande var at Raudt sin eine kommunestyrerepresentant røysta FOR avtalen. 

Da eg fikk greie på dette, la eg saka ut fleire stadar på Facebook, samtidig som eg sendte brev til Raudt i Hammerfest, Finnmark og på landsplan. Dette førte til skarpe reaksjonar, og eg vil sitere nokre av dei: 
– Er dette sant? Helt utrolig. Hadde også tenkt å stemme Rødt, men det skjer ikke hvis dette stemmer
– Dette må jo være et svik fra Rødt??
– Men dette må være en feil fra denne partirepresentantens side. Strider mot Rødts program. Syns ikke hele partiet skal ha skylda for at noen har "dette sæ ut".
– Så utrolig skuffende av Rødt lokalt.
– .... Ut fra det jeg leser i avtaleteksten er dette en svært omfattende både politisk og forretningsmessig/økonomisk avtale. Med store forpliktelser for begge parter. At det etableres en slik avtale mellom en privat næringsaktør og en kommune finner jeg svært merkelig. Det skal tydeligvis også etableres en egen avtale der fylkeskommunen også er med. Jeg vet ikke hva som er årsakene til at Rødt har snudd fra formannskapet til kommunestyret, men det virker merkelig. Uansett om kanskje "løpet er kjørt", at Nussir ASA starter opp gruvedrift i Repparfjord, så kan ikke jeg se at Rødt skal støtte denne avtalen. Om det er en inkurie, eller politisk uomtenksomhet, så kan/bør Rødt i Hammerfest beklage stemmegivinga i kommunestyret, og jeg tror det blir akseptert og sett på som positivt av de fleste. Det er et større problem dersom man i ettertid offensivt forsvarer stemmegivinga i kommunestyret.  
– Dette viser at man ikke kan stole på Rødt i miljøspørsmål.
– Det må. Rødt rette på å si nei
– Utrulig.
– Blir ikke forfær, politikera e kjent for å si det ene å gjøre det andre. Dem har fått utdelt to tunge så dem kan gjøre sånt...
– Dette må være feil. Nekter å tro at Rødt Hammerfest og vår toppkandidat til stortingsvalget har stemt slik. Dette må du dokumentere.
– Kor blir det av miljøpoletikken demmes som dem gaule om hele tiden
– uventet og skuffende, der er min stemme til rødt under revurdering.
– Eg trur representanten må ha stemt feil, rett og slett. 
– Da mistet høyst sannsynlig Rødt min stemme som jeg hadde tenkt å gi til dem ved kommende Stortingsvalg...
– Ikke mye fart i det partiet. Det er ikke slik at fordi Miljødir går inn for at dette er greit, så er det riktig. Direktoratene er styrt politisk, det samme gjelder lovverket, det forandres av de samme slik at deres politikk til enhver tid passer inn. Å henvise til dir og lovverket er totalt misvisende. Dette er ikke å ha en politikk. Rødt Hammerfest, dette er for svakt.
– Der dro den personen ut bunnpluggen !!! 
– Da vet æ nu hvilken partier æ ikke skal stemme på
– Rødt er av samme ulla som alle andre.som egentlig mener at samer, miljø og reindrift skal vike for kapitalkrefter. Hvem skal man stole på? 
– Tragisk! Og for min del betyr det i tillegg at partiet RØDT (som jeg har stemt på siden jeg fikk stemmerett) som stemte for avtalen - har mista min stemme for fremtida. Sikkert ikke noe stort tap for Rødt, men ser ut til at flere mangeårige Rødt-velgere/medlemmer i Finnmark sier det samme.

Eg har forsøkt å legge saka ut på Facebooksidene til Rødt Hammerfest og Rødt Finnmark, men det blir sensurert bort. Det har kome eit svar frå Rødt Hammerfest, som forsvarar stemmegivinga, og eit frå Rødt Finnmark, som forsøker å bortforklare saka. Begge hevdar å vere mot Nussir-prosjektet, sjølv om ein røysta for avtalen.

Kvifor engasjerer eg meg slik i dette?  Eg vil ikkje partiet Raudt til livs. Fram til denne saka kom opp var eg innstilt på å røyste på partiet til hausten, slik eg har gjort mange gonger før. Dette ut frå at eg deler partiet sitt grunnsyn og har stor respekt for det arbeidet partiet har gjort rundt i landet, sjølv om eg ikkje har vore vidare imponert over innsatsen i Finnmark. 

Eg har vore engasjert mot Nussir-planen frå eg i 2010 var med å skrive høringsuttale til planprogrammet frå Naturvernforbundet i Finnmark, og sidan har eg følgt ganske nøye med i media på kven som har engasjert seg for og mot gruveplanen. I ti år har eg sakna engasjementet til Raudt i denne saka, men partiet har knapt vore synlig verken i avisspaltene eller på dei markeringane som har vore mot gruveplanen. For to år sidan skreiv eg eit innlegg der eg etterlyste Raudt sitt engasjement i Nussir-saka (http://sveinlund.info/miljo/sennaland.htm). Heller ikkje etter dette skjedde det stort, og når det så endelig kjem så er det for å støtte denne samarbeidsavtalen. Det er så sjokkerande og skuffande at det er vanskelig å finne ord. Eg spør korleis dette er mogleg.

Raudt og forgjengaren RV har i mange år vore ganske svakt i Finnmark, bl.a. på grunn av motsetningar om samepolitikken, som har gjort at partiet har lekt i begge endar. Seinare har partiet reist seg av oska og har i dag mange nye medlemmar og tillitsvalde, og er igjen representert i fleire kommunestyre. Men "Hva gagner det et menneske om det vinner hele verden, men taper sin sjel?" 

Eg vil så sterkt eg kan oppmode Raudt lokalt, regionalt og sentralt om å ta skarp avstand frå støtten til avtalen med Nussir og gjøre det klart offentlig at Raudt ikke står for dette. Dette gjør eg både av omsyn til kampen mot Nussir-gruva og av omsyn til Raudt, som eg vonar igjen kan bli eit parti vi kan røyste på. Raudt i Finnmark får kanskje ikkje inn nokon stortingsrepresentant direkte, men røystene i Finnmark kan vere avgjørande for om Raudt kjem over sperregrensa på landsbasis og om partiet får f.eks. 2 eller 10 representantar på tinget. Raudt kan da også komme i den situasjonen at ein kjem inn med ein utjamningsmandat, og slik få representant for Finnmark. Det er da heilt nødvendig at vi veit at dette er ein representant vi kan stole på. Med ein førstekandidat på lista som røysta for Nussir kan vi ikkje det. Raudt Finnmark har enno halvannan månad til å endre vallista si. Vi kan ikkje røyste på eit parti som i praksis stør miljøkriminalitet. 

